
PETEDON DADA UAID 2

Tauamboen chiaid

1 Petedo Simon caid nebi. Abéd icquid yec
aton yuambo icsho Esuquidistun: —Embi naid
chuibeneta —caidquio nebi. Ebédtan Esus
tantiaquido mibi neque. Mimbi iste dada
uanu. Abi tantiaquido cuidmenquio icnuec
abided cuidadaid Esus tantiasho Nuquin Papan
bédamboen isaido nuqui nec. 2 Ebédtan Esus
tantiaquido icsho mibi tantiaquin Nuquin Papa
chianembi naden. —Aidon Esus tantiatsécsho
mibédta Esus tantiamequin bédambo icme, Papa.
Aido bédamboen isquiota, Papa —quequin Nuquin
Papa chianembi.

Nugquin Papan bédambo icmete chiaid

3 Comapenen tantiaquid icquin Nuquin Papan
namiac aidén chiaid niac-niacte bunenquio yec
Esus tantiaquido bédamboec tabadec unésash
Nuquin Papa yacno tabadendac. Abipadquid utsi
nibédnuc bédamboshé icquid icquin Nuquin Papan
Esus tantiamiaido nuqui nec. 4 Abipadquidquio
Esusén chiondacpadomboen abi tantiaquidobédta
Nuquin Papan aton Mayan tabadmequin bédambo
icmec. Aden abipadquio icnuc bédambo icmiac
icsate bunenquio yanec nuqui bédamboec tabadec.
Utsibo icsateuidi bunec icsaquionobi nuqui
bédamboec tabadendac.

5> Aden Nuquin Papan Esus tantiamiaido
yec dayacquio yacbimboec énédenquio yec

bédamboec tabadnuna. Adecbidi Nuquin
Papan chiaidquio tantiec tabadnuna. 6 Aden
Nuquin Papan chiaidquio tantiec nuqui icsate
bunacpadec icsainquio icquin mémununa.
Aden mémunquid yec nuqui chieshénquidbédi
chieshénanenquio yec chieshtoenquio icquin
Esus tantianuna. Nuquin Papatsen tantiec
bédamboec tabadnuna. 7 Aden Nuquin Papabédta
Esus tantiaquido yec nashunanquionona. Adec
nashunanquioquin Esus tantiesabo tantianuna.
8 Embi chuiboedtedi nabanquin chieshtoenquio
icquin adenuidi nanuna. Aden naquin Esus
bédiactséc  tantiatsécboedémbi chieshtoenquio
icquin nuqui Esus tantiaquiotsiac. 9 Embi
chuibocpadomboen naisa pamumédacbimboec
iquec. Adquidon: —Aton Mado Esus tantiasho
icsaid ucudacbimboecnuc Nuquin Papan nuqui
bédamboen isec —queboedombi bépiscudquin
tantienquio yanec.

10 Ebédtan Esus tantiaquido mibi neque.
Tantia. Mibitedi chuinu. Embi aden chuisho
tantiash chieshtoenquio icquin Esus tantiec
bédamboec tabadnuna. Adec tabadquin naden
nuqui tantiendac. —Endenquimboshé ébi tishabi
icnuc ébi caic: “Esus tantiamendambi,” quequin
ambi chiampicpadomboen Nuquin Papan nébi
tantiamiac Esus tantiabenombi —quequin nuqui
tantiendac. Aden tantiec Esus tantienquio icquid
nuqui yanenquio ictsiac. 11 Adec bédamboec

tabadash unésacsho: —FEbi tantiaquid mibi

neque. Ebédi tabadec cho —queshun ambi
namiacno abédi tabadmequin Nuquin Icbo

Esuquidistun nuqui bédambo icmendac padpidec

unésenquio icnuc. 12 Embi aden chuiboedtedi

mimbi tantiondac. Aden tantiabosh Esus tantiec
mibi bédamboec tabadcuenondac. Aden mimbi
tantiondaidi mibi chuided-chuidedendambi.
13 —Nébi unésendabi —queboedi ébi unésabi

yacpadembi mibi chuided-chuidedendambi. 14—
Adénquio mibi unésendac —quequin Nuquin Icbo
Esuquidistun chiacpadén nébi unésebi. 15 —Ebi
unésan émbi chiondaid ma bépiscudenquio icnu
—queshun mibi chuiquin dada uanu.

Nuquin Papan Esus chiaid

16 sMuaquindambi mibi Esus chuidionda?
Padenquio. —Nadatiambo icquin nabanquin
Esusén ismedenepondash. Adquid yec abuc
nidnush: “Padpidec nidaidén choaindabi,”
quepondash Esus —¢quectabi muadionda?
Padenquio. Embimbo isondaidquio mambi

mibi chiondac, —Né&id con Madombo nec —
quequin Nuquin Papan ismiac Esus isondambi.

1718 Nadquio iccondash. Macuésh dapan
dectatoash Esus béchamauanquiec iccondash.
Adnubien Nuquin Papan: —Con Madombo
nec. Embi tantiaidquio yec bédamboshé iquec.
Néid isec bédambo iquebi —quequin abucshun
dacuédampamboecnuc chuipondash.

19 ; Embentséquidambi Esus chuibanquin nape?
Padenquio. Endenquimboshé Esus chote tanti-
amequin Nuquin Papan isadaidbo tsusedpabo
dada uamepampic. Pacuénédacbimboen utsibon
tantienquio icnubi paposhquiacbimboecnuc Esus
chote tantiamenuen dada uamepampic. Aden

Nuquin Papan chiaid isec onquequin bédamboen
tantianuna: —Muaquidon chuisho tantiamane
—queshun. —Abitedishun Icbombo nebi —
quequin ismenuec padpidec Esus choabi yac-
padembi Nuquin Papan chiaid bédamboen tantia-
nuna. 20 —Nuquin Papan nadoendac —quequin
¢ambembi chiaidta nuquin tsusedpabon dada ua-
pampic? Padenquio. 21 Ambembi chiaid dada
uainquio icquin Nuquin Papan chiaidquio dada
uapampic. Nuquin Papan Mayanén tantiamiac
abimbo chuipampic.

2

Muaquido iquendac, quequin chiaid

1 Nuquin Papan chiaidquio isadaidbo
tsusedpabon chuinubien utsibo: —Nuquin
Papan nadoendac —quec muapampic.  Nébi
adquidbidi iquendac. Mibi yacno puduedash

ambembi chiaid chiec muasho tantiashun:
—Mibi muequi nec —badedquio cainquio

mimbi iquendac. —Abided cuidadec unésaid
Esus tantiaquid nebi —queboedi: —Esusén
chiacpadomboen natiapimbo iquebi. Adshobi
Nuquin Papan ébi cuidenquio ictsiash —quequin
muaquin chiendac. @ Adquid Nuquin Papan
icsambo icquido cuidacno nidmequin cuidendac.
2 Aden muaquidén chuisho tantiashun Esus
tantiauidtsécboedombi dadpenshun aidén chiaid
tantiendac. Adashic Nuquin Papan chiaid niac-
niaquec muaquido tabadacbimboec padpidec

icsamboec tabadoaindac. Adsho isun: —Esus
tantiaquidobi icsambo iqueque. Is —caindac

utsibon. 3 Muaquido tantienda. Aidon piucquid

comapenec bunquin ambembi chiaidquio
mibi chiec. ¢Muasho tantienquioda Nuquin
Papan icpec? ¢Ada Nuquin Papa ushpec?
Muasho tantiashun aido cuidendac. —Adquid
icsano nidmequin cuidendambi —quequin
ambi éndenquimboshé tantiapampicpadomboen
comapenen Nuquin Papan cuidendac.

4 Ambi chiaid niac-niacsho icsano nidmequin
cuidquid Nuquin Papa nendac. Endenquimboshé
nidaid uabi icnuc ambi abi yacnoshon uaido
mayan utsin-utsinquien: —Embiquen abitedi
namenu —quequin ambi chiaid niac-niacsho
isun Nuquin Papan icsamboshé yacno nidmequin
cuidpampic. —Chian anédénquiacno nésecanumbi
nabono —queshun aden tauamboen Satanas
chedo cuidpampic. 5> Adshumbic yuecquio
ictanquin matses abitedishun ambi chiaid niac-
niacsho isun nidaid abichobi mabudadmequin
Nuquin Papan matses uesquin unés uapampic.
Noeuidtséqui padambo icpampic. —Bédamboec
tabadnuna —quequin Nuquin Papan chiaid
chuibanquid icsho Noe chedo 8tedpactséc Nuquin
Papan cuidenquio icpampic. 6 Adshumbic
yuecquio ictanquin matses utsibon Nuquin Papan
chiaid niac-niacsho cuidquin nédéncapampic.
Shubu dadpen icquid néid daéd icpampic.
Néidic Sodoma  caid. Néidic Comoda caid.
Ambo tabadquido aton shububédi abucuésh
taboadampamboec paédquidén pichiquepampic
matses nibédquio yec. —Aden icsambo icquido
cuidquid nebi —quequin Nuquin Papan
adopampic. 78 Sodoma caid yacnocquid
abentséqui Dod caid pichiquenquio icnuc Nuquin

Papan cuemepampic. Bédambo icquid yec: —
Nuquin Papan chiaid niac-niaquec némbo icquido
icsamboecuidi tabadec —quec shubiec tsadsho
cuemetsaidi pichiquiambo ictsampic. 9 Aden
abi tantiaquido daéd Noebédta Dod Nuquin
Papan cuidambo icpampic. Adembidi nébi abi
tantiaquido cuidenquio icquid Nuquin Papa
nendac. Utsibon chieshénaidi abi tantiaquido
bédambo icmequid nendac. Icsambo icquido
cuidquid icquimbi matses cuidte ushé choabi
icnuc nébi tauaquin icsambo icquido Nuquin
Papan cuidendac.

10 Muaquido nadquio icsho Nuquin Papan

cuidendac. Abi bunaiduidi naic icsaic. Adembidi
pabiate shécué nibédacbimboen abi chuiquid

dapan chiaid niac-niacquinc Nuquin Papan
chiaid niac-niacquinc caic. —Con nauidtséqui
bunebi —queshun ambi naiduidtséqui naic.
Dacuédtiadquidi ~dacuédenquio icquin  Esus
tantiaquido chuiquid dapa caic: —¢B€damboen
namequidta nedic? —(quequin icsamboen
chuishunec. 11 Padnuen Nuquin Papan abi
yacnoshon uaido mayan bédabon adec muaquido
chuishuntiapimbo iquec. Muaquido bédiactséc
tantiaquido icnubi comapenen tantiaquido
icquin mayan bédabon Nuquin Papa naden

chienquio iquec. —Aido baded cuid, Papa —
cainquio iquec. @ —Ambi cuidte ambentséqui
tantiaquid Nuquin Papa nec —queshun

adoenquio iquec. 12 Padnuen émbi chuiboedo
muaquidon Nuquin Papambo tantienquio icquin
Nuquin Papa muauaquin chuibanec.  Adec
icsamboec tabadsho Nuquin Papan cuidendac.

¢Ada bédi cuidnushe quepadic?  Padenquio.
Adembidi abi cuidte tantienquio icsho Nuquin
Papan cuidendac.

13 Nuquin Papan chiaid niac-niacmequin
muaquidon utsibo icsamesho Nuquin Papan
cuidendac. Icsateuidi bunquiec inchéshén icsash
badiadéntsen icsaic: —Bédambo iquebi —quec
adquido cuishonquec. Esus tantiaquin penuec
mibi cho-choacno mibéd tabadec muaquidotsen
chopac caosh. —Esus tantiaquidbidi nebi —
quiash mibéd tabadec aid icsasho isash: —Esus
tantiaquid abitedi icsaic —quependac utsibo.
14Muaquido utsin chido méismec tabadec. Nuquin
Papan chiaid niac-niaquec icsaic énédenquio
iquec. Adquid icquin Esus tantiatsécquido
icsamec. Utsin chido chudquinc muaquin
piucquid dadpen bedquinc caic abi bunaidquio
naic icsaic. 15 Nuquin Papan chiaid niac-niaquec
icsateuidi bunquiec. Endenquimboshé matses utsi
Beyod caidén mado Badan caid Nuquin Papan
chiaid chuiquid yequi piucquid dadpen bunec
Nuquin Papan chiaid niactiadquio icpampic.
16 Adnubien abi catsadaid cabayobitsecquid
asno caid matsesbimboec onquiampampic.
Ambi chiaidquio chuimequin Nuquin Papan
oncamiac: —¢Atotsieshun icsamboen nai? —

cac aton icbo icsanuec niduidboedi: —Aucbidi
nidnu —quepampic. Adquio muaquido iquec.

Piucquid comapenec bunec Nuquin Papan chiaid
niactiadquio iquec.

17 —Mibi bédambo icmete chuinu —quequin
muaquidon chuisho tantiash: —Ai, mimbi
chiacpadte bunebi —queuidtsiash matses.

Uispa dadpen icboedi badiadnuc abu chéshén
bétinacsho 1isash: —Tanunquien badiadec
—queuidacbimboec: —Ambi chiacpadquio
bédambo icnu —queuidtsiash matses.  Adec
muasho tantiash: —Adquid chian anédénquiacno
nésecaindambi —quendac Nuquin Papa. 18 Adec
muaquido abembi onqueuidequi onquec. Utsin
chiaid tantienquio icquin ambi tantiaiduidi
chiec naden. @ —Mibi bunacpadec mibitsen
icsata —cac Esus tantiatsécquin Nuquin Papan
chiaid nauidtsécquimbi abi icsaid énuidboedi
padpidemboec icsaquiec. 19 Muaquidon: —
Nuqui bunaiduidi nanuna. Adec nuqui bédambo
ictsiac —quequin chuibanec. Adboedi abi
icsaid ambembi éntiapimbo yec icsamboshé
iquec. Adec icsamianquidén chiacpadomboen
naic matses icsaquid nendac. Adecbidi ambi
naiduidi naic icsaquid matses nendac. 20 Nuqui
cuidmenquio icquid Esuquidistu tantiatsécquin
abi icsaid énuidboedi padpiden Nuquin Papan
chiaid niac-niaquecicsamboshé muaquido yanec.
21 Enden Esus chiondac: —Ai, aid tantiembi —
quetséccondaidi aden Esus tantienquio yanec

icsamboshé yansho isun: —“Esus tantiembi,”
quenquio icpatecnédan —caimbi. 22 Adquid
chuipanédash naden. —Ambi ucbudaid opan

chequid. Opa nesmiaqui nidaidén nocoshquec
padpidec béchishoaquid —quepanédash. Adecbidi
Esus tantiauidtsécquido icsaid énuidboedi muaquid
padpidemboec icsadenechitequien iquec.

3

—Esus chote chiaid

1 Tantia. Embi tantiaido mibi neque. —
Pabiate cuembo icquin Nuquin Papan chiaid
tantiaquiec bédamboec tabad —quequin mibi
chuiquin dada uaondambi.  Adomboembidi
mibi chuiquin néid dada uanu. 2 Esus chote
chuiquin Nuquin Papan isadaidbo tsusedpabo
dada uamepampid ¢ada tantie? Adomboembidi
nuqui cuidmenquio icquidén Nuquin Icbo
Esusén chuibanondash. Aidén chiondaid abéd
ictened utsin mibi chuinédash, Aden chiaid

tantiata.  Aidbidi chuinu. 3 Esus nidaidén
padpidec choabi icnuc Esus tantiesabon abi

icsate bunaiduidi naquin Esus maménshunendac.
4 —“Utsi uanuec padpidec nidaidén choaindabi,”
¢quenédaidta chopec? Ma choenquio icpayoc.
“Nébi Esus choec,” quedenedi con médimbo abitedi
unésbudniac. Esus choambobi —quependac

Esus tantiesabo. Nadembidi chiendac. —Taéec
nidaid yanubi matses nidaidén tabadpampic.

Adecbidi aton tsyuecquido tabadpampic. Neébi
adecbidi matses nidaidén tabadec. Ebi nibédnuc
adiquendac. Utsi uanuec Esus choenquio iquec
—quependac Esus tantiesabo. 5 ;Abimboda capec?
Aden chuiquin Nuquin Papan chiaid tantienquio
iquec. Endenqulmboshe ambi uaidtedi nibédnuc:
—Ad icta —quequin Nuquin Papan chiac abu yec
acte yec nidaid yec quiampampic. Acteuidpambo
icboedi nidaid nénantan yampampic. Aden
Nuquin Papan abitedi uapampic. 6 Aden abitedi
uambic yuecquio ictaniash matses icsambo icsho
isun ambi chiacpadomboen ue dapa chomeshun
nidaid mabudadmequin aid matses Nuquin

Papan uesquin unés uapampic. 7 Aden ambi
chiacpadomboen Nuquin Papan naindac. Ambi
icsambo icquido cuidte ushén abu nidaidbédta
nédéncaindac. Adembidi matses Esus tantiesabo
cuidendac.

8 Embi aden chiac: —¢Tedectsiash Esus chopeba?
—¢quecta ique? Tantia. Mibi chuinu. Ambi
tantiacpadémbi Nuquin Papan Esus chomendac.
Naden Nuquin Papan tantiec. —Dadpen seta
icquid iquequi seta abentsécbimboecquid nec.
Adecbidi seta abentséqui icquidquio iquequi
dadpen seta icquidbimboecquid nec —quequin
Nuquin Papan tantiec. 9 —FEndenquio: “Padpidec
choendabi,” quenédaidi Nuquin Icbo Esus
choenquien icchitec —quenubien Nuquin
Papan: —Chiata. Cuidte bunenquio iquebique.
Utsibontsen Esus tantiashun émbi chiaid niac-

niacboedi énushe. Isbono. Enacsho icsamboshé
yacno nidmenquio ictsiambi —queshun Nuquin

Papan Esus chomiabi iquec.

10 Adnubien matses: —Nébi choec —quenquio
icnuc Esus badedquio choendac. —¢Néid
ushémbi ampequidén con na ampec —quequinda
tantiapec?  Padenquio. @ Adembidi: —N&ébi
choec —quequin tantienquio icnubi Esus
choendac. Choshon acquimboen toncac abitedi
nibédanendac. Uispa yec inchéshén ushé yec
badiadén wushé yec queboedi nibédquiecnuc
nédéncaindac. Nidaid abichobimbo nédénquenuc
aidén icquidtedi nédénquendac nibédquio yec.
11 —Nuquin Icbon nac adquidtedi nédénquendac
—quiash Esus tantiec bédamboequien tabadtiad.
1213 Esus chobon Nuquin Papan cuidquin

ambi uaidtedi nédéncaindac. Abu yec uispa yec
inchéshén ushé yec badiadén ushé yec queboedi
nédéncaindac nibédquiecnuc.  Adshumbic ambi
chiacpadomboen abu chuca nacnenquinc nidaid
chuca nacnenquinc caindac. Adoshombic ambi
chuca nacnenaidén bédambo icquidouidquio
nuqui tabadmendac. Embi aden chuisho tantiash:
—Ma Nuquin Papan Esus chomenu —quequin
utsibo tantiamequin Esusén naid chuibanec
bédamboec tabadnuna.

14 Embi tantiaido mibi neque. Tantia. —
Choshon abi yacno Esusén nuqui tabadmendac
—quec chieshtoenquio yec bédamboec tabadnuna.
Choshon Esusén: —Mibi icsambo iquec —
cainquio icnuc Nuquin Papan chiaid niaquenquio
yec bédamboec tabadnuna. 15 Adec tabadquimbi

émbi chuiboed tantiashun naden tantia. —
“Utsitsen ma Esus tantiaquid yanu. Aden

Esus tantiasho aid cuidenquio ictsiambi,”
queshun Nuquin Papan Nuquin Icbo chomiabi
iquec —quequin tantiec tabadta. @ Adembidi
mibi chuiquin nuquin buchibimboecquidén
Pabadon dada uapaccondash. Nuquin Papan
tantiamiac bédamboen chiaccondash. 16 Embi
chuiboedbidi chuiquin dada uadenepaccondash.

—Pabadon dada_ uaid _ abentse-abentsec
badedquio tantiadenquio iquec —queshun

utsibon aidén chiacpadomboen chienquien
icchitosh. Nuquin Papan chiaid niac-
niactiadquio icquidon Pabadon chiaidquio
tantienquio icquin icsamboen chiosh cashnad-
cashnadacbitsécquiecnuc. Nuquin Papan
chiaidquio nuquin tsusedpabon dada

uapampidtsen isbhanshun adembidi tantienquio
icquin icsamboen chiec. Adquido Nuquin Papan
cuidendac.

17 Embi tantiaido mibi neque. Tantia. Chuinu.
—Abimbo tantienquio icquin Nuquin Papan
chiaid niac-niacquidon muauaic —ébi quesho
tantiashun: —Esus tantienquio yamane. Muasho
tantiatiapimbo iquebi —quequin énenquio
icquin Esus tantianuna. 18 —Abi tantiaquid
cuidmenquio icnuec abided cuidadec Esus
unéspondash. Aid tantiasho Nuquin Papan
nuqui bédamboen isec —quequin Esus bédiactséc
tantiatsécshun comapenen Esus tantiaquionona.
Adshumbic: —Nuquin Icbo Esuquidistu
bédamboshé iquec —canuna énenquio icquin. Padi.
Aidtedi chuiquin dada uaombi.

